
DROOGTEHULP

Aan alle leraars en skribas van gemeentes
	
Soos u weet, het die droogte wat die afgelope paar jaar oor groot dele van ons land woed, ons boerderygemeenskap ’n geweldige knou toegedien en in sommige gevalle selfs op sy knieë gebring. Om onder sulke omstandighede te oorleef, het nie net ’n geweldige finansiële impak op mense nie, maar gryp jou ongetwyfeld aan die siel sodat jou gees mat word.

In 2016 het die eerste twee omsendbriewe van die jaar vanuit die Gemeenskaplike Kerkkantoor gemeentes aangemoedig om spesiale kollektes en fondse in te samel met die oog op droogtehulp. Alle fondse word in die GKK se Alimetasiefonds gestort en weer daaruit aangewend. Die doelstelling van die Alimentasiefonds is dat dit aangewend word vir besondere rampomstandighede wat in die land of in ’n bepaalde gemeenskap mag voorkom (Handelinge Agste Sinode, bl. 330). In reaksie op die omsendbriewe se versoek is daar toe sedertdien R95 758 deur gemeentes aan die GKK oorbetaal waarvoor ons geweldig dankbaar is. Die hele bedrag is vir droogtehulp aangewend. 

Die nood is egter baie groter en gesien die afmetings wat die droogte aanneem saam met die noodroepe wat ons bereik, het die GKK nodig gehad om die Alimentasiefonds ook vanuit die reserwefondse wat deur 32 jaar opgebou is aan te vul met ŉ verdere R300 000. Ons besef dit is net ŉ druppel in die emmer as mens in ag neem dat dit maar net 15 vragte voer se vervoerkoste is.

Natuurlik is ons vertrekpunt om ondersteuning te bied aan lidmate van plaaslike AP kerke wat as gevolg van die rampomstandighede in nood verkeer, maar ons is ook nie soos in die gelykenis van die barmhartige Samaritaan mense wat wegdraai van iemand wat in nood is nie. Daarom dat ons hande vat met diakonieë en boereverenigings om op ŉ georganiseerde manier, in samewerking met die mense naaste aan die behoefte, hulp te verleen.

Voorbeelde van hoe ons met diakonieë en boereverenigings saam gewerk het, is byvoorbeeld die AP kerke Gordonia, Carnarvon, Kakamas, Pofadder, Hardeveld, Sutherland en Agri-Namakwaland. Ons is dankbaar oor elke diakonie en boerevereniging wat inisiatief geneem het en dat hulle sulke projekte en die uitdeling van fondse met verantwoordelikheid bestuur en administreer het. Dit was voorwaar aangenaam om sulke goeie rentmeesterskap te sien.

Soos destyds met die oprigting van die Willie Lubbe-studiefonds om leraars vir ons kerkverband op te lei en wat danksy gemeenstes se getroue bydraes stewig gegroei het, wil ons ook ŉ versoek tot u rig om die Alimentasiefonds te sterk. Dit is veral belangrik in die lig daarvan dat rampe, soos droogtes, se omvang dikwels miljoene rande beloop. Daarom gaan ons nie bybly om die fonds slegs by geleentheid aan te suiwer nie. Ons wil dus met hierdie skrywe ’n ernstige beroep op kerkrade doen om dit te oorweeg om:

1. Iewers vroeg in 2020 (verkieslik Februarie) ’n spesiale kollekte met die oog op die aansuiwering van die Alimentasiefonds, te hou. 
2. Om, soos met die Willie Lubbe-studiefonds, jaarliks ’n kollekte te hou wat kan help om die Alimentasiefonds aan te vul en op te bou.
Let ook daarop dat fondse wat spesifiek vir die Alimentasiefonds ingesamel en geoormerk word, vrygestel is van die 15% heffing.

Gemeentes wat in rampgebiede geleë is en behoefte het aan hulpverlening, word aangemoedig om aansoek te doen vir hulp uit hierdie fonds. Waar dit moontlik is, help ons graag. Wat betref die prosedure verwys ons u na die eerste twee omsendbriewe van 2016.

Langs hierdie weg wil ons ook ons plaaslike kerke wat hul eie inisiatiewe tot hulpverlening en noodleniging op die been gebring het, van harte bedank. Die plaaslike kerk bly die beste voertuig waarlangs ons die liefde van Christus op ’n tasbare wyse kan versprei. Dit is nie ons doel om met die oproep ter stuiwing van die Alimetasiefonds, ander inisiatiewe te demp nie. Gemeentes wat reeds besig is met spesifieke projekte, word aangemoedig om daarmee voort te gaan.

Dit is saliger om te gee as om te ontvang (Hand. 20:35).

Mag u elkeen ’n geseënde Christusfees beleef en mag die Here u in 2021 vergesel.

Met agting en seënwense

